SOALAN NO. 76
PEMBERITAHUAN PERTANYAAN BAGI JAWAPAN LISAN

MESYUARAT PERTAMA,

PENGGAL KEEMPAT, PARLIMEN KETIGA BELAS

MAJLIS MESYUARAT DEWAN NEGARA
	PERTANYAAN
	:
	LISAN


	
	
	

	DARIPADA
	:
	Datin Rahimah binti Haji Mahamad

	
	
	

	TARIKH
	:
	4 MEI 2016 (RABU)

	
	
	

	SOALAN
	:
	


Datin Rahimah binti Haji Mahamad minta MENTERI PEMBANGUNAN WANITA, KELUARGA DAN MASYARAKAT menyatakan: 

(a) keperluan pindaan Akta Kanak-Kanak 2001 agar hukuman lebih berat dikenakan ke atas ibu bapa dan penjaga yang mengabai dan cuai menjaga anak termasuk mereka yang menganiaya dan mendera kanak-kanak; dan

(b) selain hukuman lebih berat, apakah pendekatan lebih berhemah termasuk pendidikan dan sesi kaunseling dalam menangani kes seumpama ini.  

JAWAPAN: 
YB DATO’ SRI ROHANI ABDUL KARIM, MENTERI PEMBANGUNAN WANITA, KELUARGA DAN MASYARAKAT 
Tuan Yang di-Pertua,
Rang Undang-Undang Kanak-Kanak (Pindaan) 2015 atau RUUKK ini telah dibacakan kali pertama pada 2 Disember 2015 dan dibacakan kali kedua dan ketiga dalam mesyuarat Rang Undang-Undang di Dewan Rakyat pada 6 April 2016.

Seksyen 17 Akta 611 dipinda untuk meluaskan kategori kanak-kanak yang memerlukan pemeliharaan dan perlindungan termasuk ‘cuai’. Melalui pindaan ini, seseorang kanak-kanak memerlukan pemeliharaan dan pelindungan jika ibu atau bapanya telah bertindak dengan cuai dalam menjalankan pengawasan dan kawalan yang sepatutnya ke atas kanak-kanak itu termasuk jika kanak-kanak itu dibenarkan berada di mana-mana jalan, premis atau tempat bagi maksud apa-apa aktiviti yang menyalahi undang-undang, selain aktiviti lain yang menyalahi undang-undang yang memudaratkan kesihatan dan kebajikan kanak-kanak.
Tuan Yang di-Pertua,

Seksyen 31 Akta Kanak-Kanak 2001 mengenai kesalahan penganiayaan, pengabaian, pembuangan atau pendedahan kanak-kanak pula dipinda untuk meningkatkan penalti denda dan pemenjaraan sedia ada. Bagi kesalahan ini, tempoh maksimum pemenjaraan dinaikkan daripada 10 tahun kepada 20 tahun, denda dinaikkan daripada RM20,000 kepada RM50,000 atau kedua-duanya dengan khidmat masyarakat sebagai hukuman mandatori. 

Hukuman khidmat masyarakat ini, dengan izin, community service merupakan hukuman tambahan mandatori yang perlu memenuhi elemen hukuman, pengajaran, pemulihan dan penginsafan. Antara contoh khidmat masyarakat yang akan dilaksanakan ke atas pesalah ialah seperti membantu pengurusan penghuni di institusi kebajikan kanak-kanak seperti kerja-kerja pembersihan, jagaan dan aktiviti kanak-kanak. Dalam pada itu, kursus keibubapaan juga akan diberikan kepada pesalah dengan menggunakan Modul Keibubapaan oleh Lembaga Penduduk dan Pembangunan Keluarga Negara (LPPKN), dan mana-mana agensi yang berkaitan. Pesalah akan diinsafkan dengan memberi kemahiran keibubapaan (parenting skill) atau pemulihan psikologi (mengikut kesesuaian) dan memupuk kesedaran tentang kesalahan yang telah dilakukan dan tidak berulang lagi pada masa depan.
KPWKM berharap dengan pindaan ini yang memberi pengertian lebih tentang cuai dan hukuman berat dapat membendung sebanyak sedikit kes-kes penganiayaan dan kecuaian. Selain itu, kursus-kursus yang disediakan dalam pelaksanaan khidmat masyarakat secara mandatori ini yang bersifat pendidikan termasuk kaunseling adalah diharapkan dapat memberi keinsafan kepada ibu bapa yang melakukan kesalahan terhadap anak mereka.

